
Útdráttur 

Þessi ritgerð beinir sjónum að því ástandi sem skapaðist hjá nokkrum starfsstéttum á sviði 

tónlistar og annarra sviðslista þegar sóttvarnaraðgerðir stjórnvalda vegna Covid-19 tóku 

gildi eða breyttust. Teknar eru saman í stórum dráttum sóttvarnaraðgerðir frá 

stjórnvöldum til þessa dags sem breyttu samkomutakmörkunum.  Skoðuð eru almenn 

áhrif þeirra á störf þessara hópa listafólks. Einnig er komið inn á aðstoð stjórnvalda til 

þeirra. Ritgerðin felur í sér fræðilega úttekt á áhrifum tónlistar og aðlögunarhæfni 

einstaklinga eða hópa þegar miklar breytingar verða. Tekin eru mörg dæmi um viðtöl við 

fólk í þessum geira á meðan ástandið varir. Aukin notkun á streymistónleikum er skoðuð 

meðal annars með tilvitnun í fjölmiðla og skýrslur þar sem um þessi mál er fjallað. 

Framkvæmd er eigindleg rannsókn á stöðu mála hjá nokkrum einstaklingum sem vinna 

við tónlist, tónleikahald og sviðslistir. Niðurstöður rannsóknarinnar benda til að gríðarlegt 

álag og tekjumissir við setningu samkomutakmarkana hafi haft mikil áhrif á þessar 

starfsstéttir. 

1 Inngangur  

Þann 28. febrúar árið 2020 greindist fyrsta smit Covid-19 sjúkdómsins á Íslandi en stuttu 

eftir fyrstu greiningu hérlendis hefur sjúkdómurinn grasserað í íslensku samfélagi og 

umbreytt öllum hliðum hins daglega lífs. Samfélagsleg áhrif Covid-19 eru bersýnileg en 

aðgerðir sem snúa að heftun útbreiðslu sjúkdómsins hafa krafist mikillar samstöðu. Þessi 

samstaða snýr meðal annars að því að halda sér sem mest heima og forðast allar 

samkomur og hópamyndun. Þær aðgerðir sem gripið hefur verið til í þeim tilgangi að hefta 

frekari útbreiðslu hafa haft gríðarlega neikvæð áhrif á flestar atvinnugreinar hérlendis. 

Ein þeirra atvinnugreina sem hefur hvað verst komið út úr þessum faraldri eru listgreinar 

eins og tónlist og sviðslist en þær greinar þrífast að miklu leyti á því að einstaklingar geti 

hópað sér saman og notið þeirrar listsköpunar sem á sér stað hverju sinni, hvort sem það 

séu þungarokkstónleikar eða spunauppistand. Þrátt fyrir bann við samkomum hafa 

listamenn margir hverjir boðið upp á listasköpun sína á nýstárlegri máta með því að nýta 

sér þá tækni sem við höfum aðgang að í dag en þar má allra helst sjá listamenn nýta sér 

streymi (e. livestream) til að miðla list sinni til almennings. Má þar nefna streymi sem 

skipulagt var af tónlistarhátíðinni Iceland Airwaves í nóvember 2020 sem bar nafnið „Live 

from Reykjavík“ en íslenskir tónlistarmenn tóku þátt í því með góðum undirtektum 

(Oddur Freyr Þorsteinsson, 2020). 

 Markmið þessarar ritgerðar er að beina sjónum að því ástandi sem skapaðist hjá 

þessum starfsstéttum í kjölfar faraldursins Covid-19 og áhrif þeirra sóttvarnarreglna sem 

hafa verið í gildi í gegnum faraldurinn. Í fyrri hluta ritgerðarinnar verður rakin saga 

samkomutakmarkana hérlendis og áhrif þeirra á tónlistarmenn, tónleikahaldara og 

sviðslistafólk sem og inngrip stjórnvalda til að aðstoða þessa hópa. Skoðaðar eru 

kenningar um hvaða áhrif stórvægilegar breytingar hafa á þjóðfélög. Einnig verður vitnað 

í ársskýrslur og fleira. Breytingar á starfi þessara stétta verða skoðaðar með því meðal 

annars að skoða viðtöl sem tekin eru á þessum tíma og þeim fléttað saman við reglugerðir 

frá stjórnvöldum. Í seinni hluta ritgerðarinnar verður kynnt eigindleg könnun sem tekin 

var með viðtölum við fimm einstaklinga. Þarna var um hentugleikaúrtak að ræða sem 

næði yfir markmið ritgerðararinnar þar sem rannsóknarspurningin er: Hver hafa áhrif 

samkomutakmarkana á tímum Covid-19 verið á tónlistar og sviðslistafólk? Umræður um 

niðurstöður rannsóknar og tenging við fyrirliggjandi upplýsingar og kenningar verða síðan 

teknar fyrir. 

2 Samkomutakmarkanir 

Frá því að farsóttin Covid-19 kom upp hafa samkomutakmarkanir verið hertar og losaðar 

til skiptis. Svona hefur það gengið frá því fyrstu sóttvarnaraðgerðirnar voru settar 13. 

mars 2020. Fyrir tónlistarmenn, tónleikahaldara og sviðslistamenn hefur þetta valdið 

gríðarlegu álagi. Breyta þurfti fyrirhuguðum áætlunum og í einhverjum tilfellum fara með 

sýningar inn á streymisveitur. Gera má ráð fyrir að tekjur þessara hópa hafi hrunið og 

andlegt álag aukist til mikilla muna. 

2.1 Takmarkanir til þessa 

Öll sú tölfræði sem kemur fram í þessum kafla og rekur sögu samkomutakmarkana 

hérlendis kemur frá embætti landlæknis og almannavarnardeild ríkislögreglustjóra 

(„Viðbrögð á Íslandi“, 2021).  

Það var þann 28. febrúar 2020 sem fyrsta Covid-19 smit var staðfest á Íslandi og þá var 

hættustig almannavarna virkjað. Þar með hófst sú vegferð farsóttarinnar hér á landi sem 

enn er í gangi. Þann 13. mars eins og áður hefur komið fram voru samkomutakmarkanir 

settar á í fyrsta sinn og var fjöldi þeirra sem máttu koma saman einungis 100 manns. 

Mörkin voru sett niður í hámarkið 20 stuttu síðar eða þann 24. mars. Fyrsta dauðsfallið af 

völdum farsóttar var staðfest á Íslandi og ljóst var að strax á þessum tíma í byrjun faraldurs 

féll svo til allt samkomuhald niður.  Þann 4. maí var fjöldi á samkomum aukinn aftur í 50 

manns. Síðan var það 25. maí sem samkomur máttu vera með 200 manns og þann 15. 

júní var fjöldinn kominn upp í 500 manns. Þann 30. júlí voru samkomutakmarkanir hertar 

aftur rétt fyrir verslunarmannahelgi og fjöldinn aftur niður í 100 manns. Þann 7. 

september máttu aftur koma saman 200 manns. Eftir miðjan september var öllum krám 

og skemmtistöðum lokað tímabundið en þeir opnaðir aftur með sætisskyldu í lok 

mánaðarins. Samkomutakmarkanir voru komnar niður í 10 manns 31. október. Þann 10. 

desember urðu tilslakanir á samkomutakmörkunum aftur. Þá máttu  30 manns vera 

saman á sviði, 50 fullorðnir áhorfendur auk 100 barna. 

Þann 13. janúar árið 2021 héldu tilslakanir áfram. Á svið máttu vera 50 og 100 

fullorðnir, ásamt 100 börnum sem áhorfendur. Sviðslistir gátu tekið inn 150 fullorðna 

þann 8. febrúar og þann 24 sama mánaðar var fjöldinn kominn upp í 200. Hertar aðgerðir 

komu síðan 25. mars. Einungis 10 manns máttu koma saman en þann 15. apríl fer fjöldinn 

í 20 manns. Þann 10. maí komu tilslakanir og 150 manns máttu koma á tónleika og 

sviðslistir og þann 25. sama mánaðar er talan komin upp í 300. Þann 26.  júní voru allar 

takmarkanir vegna samkomuhalds felldar úr gildi. Síðan var það 25. júlí sem allt fer af stað 

aftur og ekki máttu fleiri koma saman en 200. Þann 28. ágúst var slakað á og máttu nú 

500 manns vera saman í hólfi. Með því að sýna neikvætt hraðpróf máttu koma saman 

1500 manns eftir 15. september. Þann 20. október urðu meiri tilslakanir 2000 manns 

máttu koma saman. Svo þann 10. nóvember fór allt af stað aftur, fjöldatakmarkanir 500 

manns á viðburðum en máttu vera 1500 ef gestir sýndu neikvætt hraðpróf („Viðbrögð á 

Íslandi“, 2021). Enn eru að berast fréttir af nýjum afbrigðum veirunnar og má því búast 

við að þetta ástand vari eitthvað áfram. 

2.2 Áhrif samkomutakmarkana 

Eins og sjá má í kafla 2.1 var ekki auðvelt fyrir þessa hópa að skipuleggja vinnu sína fram 

í tímann. Tónleikahaldarar þurftu að afboða og flytja til tónleika og breyta þurfti sýningum 

og sníða þær að stærð hópa sem leyfilegir voru á hverjum tíma. Aðlögunarhæfni 

listamannanna var á köflum með ólíkindum og fundu þeir sér leiðir til að koma tónlist 

sinni og sviðslistum á framfæri með ýmsum hætti. Tæknin var tekin í notkun og staðir sem 

að buðu upp á tónleikahald fyrir faraldurinn tóku upp á því að senda út tónleika í gegnum 

netið gegn frjálsum framlögum frá þeim sem stilltu sig inn,  þar má nefna sem dæmi 

tónleikastaðinn Mengi („Tónmengi“, 2020). Sjónvarpsrásir fóru að streyma tónleikum 

heim í stofu til landsmanna. Þar má nefna Sinfóníuhljómsveit Íslands sem stóð fyrir 

„Heima í Hörpu“ þar sem kammertónleikum var streymt, heimsend persónuleg 

myndbönd þar sem félagar hljómsveitarinnar fluttu stutt verk og tónleikar Páls Óskars og 

Sinfóníuhljómsveitar Íslands í beinu streymi. Hljómahöllin í Reykjanesbæ var með 

tónlistarfólk í „Látum okkur streyma“ í beinni útsendingu. Þátturinn „Heima með Helga 

Björns“ í beinni útsendingu með Reiðmönnum Vindanna varð vinsæll og svo mætti lengi 

telja. Í byrjun voru þessir tónleikar ókeypis fyrir landsmenn. Í skýrslunni Áhrif Covid-19 á 

íslenskan tónlistariðnað er vitnað í Arnar Eggert Thoroddsen, blaðamann og poppfræðing 

þar sem hann segir: „Í einangrun hefur tónlistin flætt fram. En það er vonandi að þessar 

hörmungar allar hafi stimplað það fast inn í okkur að tónlistin er ekki sjálfsögð og við 

berum í raun og veru öll ábyrgð á vegferð hennar og vexti. Megi það veganesti fylgja okkur 

inn í „eðlilegri“ tíma sem nú hillir undir“ (María Rut Reynisdóttir og Bryndís 

Jónatansdóttir, 2020). 

Tónlistarfólk, strax í byrjun faraldurs, varð fyrir miklum óendurkræfum kostnaði til 

dæmis vegna fyrirhugaðra tónleikaferðalaga. Aukið andlegt álag lét á sér kræla, þó margir 

hefðu skráð sig á atvinnuleysisbætur strax. Atvinnuleysisbætur skiluðu sér seint í hús. 

Þetta má sjá glöggt í skýrslunni Áhrif Covid-19 á íslenskan tónlistariðnað. 

„Á einu augnabliki í mars þurrkuðust út tekjumöguleikar fyrir þá sem sinna lifandi 

tónlistarflutningi. Tónlistarflytjendur hafa eins og aðrir landsmenn fjölbreyttar 

skuldbindingar: Fjölskyldur til að framfleyta, húsnæðislán, námslán og skuldsettar 

fjárfestingar í atvinnutækjum, svo atvinnuleysið hefur bitið hratt“ (María Rut Reynisdóttir 

og Bryndís Jónatansdóttir, 2020).  Einhver fyrirtæki hafa farið á hausinn þar sem 

tónleikahald var til staðar. Boðin eru minni laun fyrir framtíðarviðburði. Miklar afbókanir 

vegna samkomutakmarkana og tap ýmissa fyrirtækja hefur dregið úr tekjum vegna 

tónlistar og sviðslista 

En aðlögunarhæfni og sveigjanleiki þessara hópa verður til þess að menn finna nýjar 

leiðir. Í viðtali við RÚV í byrjun nóvember 2021 segir Ísleifur B. Þórhallsson formaður 

Bandalags íslenskra tónleikahaldara að allir jólatónleikar um þessi jól munu verða haldnir. 

Hann segir: „Það skiptir miklu máli fyrir tónlistarfólk og ekki síður fyrir andlega heilsu 

þjóðarinnar að þurfa ekki að fara í gegnum önnur jól án jólatónleika“. Fram kemur í 

viðtalinu að gott samstarf sé við sóttvarnaryfirvöld og með tilkomu hraðprófa muni verða 

hægt að halda tónleika. Ef fleiri en 500 gestir séu á tónleikum verða allir að fara í hraðpróf 

fyrir tónleika sem má ekki vera eldra en 48 stunda. Gestir þurfi sjálfir að panta hraðprófin 

en þau munu verða ókeypis. Sóttvarnarhólf verða miðuð við 1500 manns. Ísleifur segir 

það mikilvægt fyrir tónlistarfólk að halda megi þessa tónleika þar sem stór hluti af tekjum 

þeirra komi inn á þessum tíma (Þórdís Arnljótsdóttir, 2021). 

2.3 Inngrip stjórnvalda 

Ekki er einfalt að finna út hvernig stjórnvöld ætla að styrkja tónlistarmenn, 

tónleikahaldara og sviðslistamenn á tímum Covid-19. Þeir sem stofnað hafa fyrirtæki í 

kringum sitt tónleikahald, uppistand eða annað í þeim dúr geta sótt um viðspyrnustyrki 

sem ætlaðir eru rekstraraðilum sem orðið hafa fyrir tekjufalli (María Rut Reynisdóttir og 

Bryndís Jónatansdóttir, 2020) Lokunarstyrkir eru frekar fyrir skemmtistaði ásamt öðrum 

fyrirtækjum. Einnig geta fyrirtæki frestað skattgreiðslum. Einstaklingar í þessum störfum 

eiga ekki um margt að velja annað en þá tekjutengdar atvinnuleysisbætur og úttekt 

séreignarsparnaðar. Bent er á nám fyrir þá sem á atvinnuleysisbótum eru (Covid-19, 

2021). Fram kemur í skýrslunni Áhrif Covid-19 á íslenskan tónlistariðnað að bæði 

lokunarstyrkir og hlutabótaleið sem ríkisstjórnin kom með hafi ekki hentað þessum 

skapandi greinum nógu vel. Viðbrögð við þessu hafi verið aukaframlag í Launasjóð 

listamanna. Aukaúthlutun hafi komið í Tónlistarsjóð. Reykjavíkurborg setti einnig 

aukaúthlutun í Menningarpott borgarinnar og stofnaði verkefnið Sumarborgin 2020. Lagt 

er til í skýrslunni að bætur komi til þessa hóps vegna fastra útgjalda. Endurskoða þurfi 

hina ýmsu sjóði og listamannalaun því styðja verði betur við allt skapandi tónlistarstarf 

(María Rut Reynisdóttir og Bryndís Jónatansdóttir, 2020). 

Fróðlegt er að skoða ráðleggingar frá Vinnumálastofnun á tímum Covid-19 en þar segir 

í stórum dráttum: Skapa ætti nýja von með því að setja áætlun fyrir næstu daga. Eða 

jafnvel vikur. Sagt var að gott væri að vera í virkri atvinnuleit í einn til tvo tíma á dag. Þó 

væri mikilvægt að taka stundum frí í einhvern tíma í atvinnuleit. Gott væri að hafa í huga 

máltækið „Þeir fiska sem róa“. Gott ráð væri að deila áhyggjum og kvíða með sínum 

nánustu eða leita ráðgjafar. Bent var á góð námskeið í boði og fólki sagt að hlúa að sjálfum 

sér (Góð ráð, 2021). Auðvitað má segja að ráðleggingarnar séu góðar á sinn hátt en þær 

koma ekki með saltið í grautinn. Nýjar reglugerðir koma frá stjórnvöldum þar sem reynt 

er að takast á við ástandið. Núna í ágúst 2021 kom út ný reglugerð frá stjórnvöldum í 

tengslum við sóttvarnir. Takmörkun á samkomum mun taka gildi þann 3. september 2021. 

Í þriðju grein, fjöldatakmörkun, kemur fram:  

Þrátt fyrir 1. mgr. er heimilt að hafa allt að 500 manns í rými á viðburðum, enda séu öll 

eftirfarandi skilyrði uppfyllt: 

1. Allir gestir framvísi neikvæðri niðurstöðu úr hraðprófi (antigen) sem má ekki vera 

eldra en 48 klst.  

2. Allir gestir séu sitjandi og ekki andspænis hver öðrum.  

3. Allir gestir séu skráðir með nafni, kennitölu og símanúmeri. Skrána skal varðveita í 

tvær vikur og henni eytt að þeim tíma liðnum.  

4. Allir gestir noti andlitsgrímu. 

(Reglugerð um takmörkun á samkomum nr. 957, 2021). 

Þessi reglugerð verður til þess að hægt er að halda jólatónleika og aðra viðburði fyrir 

jólin 2021 með ákveðnum skilyrðum. Í þessu felst meiri kostnaður en venjulega þar sem 

aukastarfsfólk þarf til að skanna hraðpróf hjá gestum. Í frétt í Morgunblaðinu 26. ágúst 

2021 kemur fram að sóttvarnarlæknir hafi í minnisblaði sínu til heilbrigðisráðherra talað 

um að kostnaður vegna hraðprófa geta orðið mjög hamlandi við að ná því markmiði að 

fleiri geti notið menningar og lista hér á landi („Segir verð“, 2021). Ríkisstjórnin tekur í 

framhaldi þá ákvörðun að hraðprófin séu ókeypis þannig að landsmenn geti notið tónleika 

og annarra sviðslista með þeim skilyrðum að sýna fram á neikvætt hraðpróf sem ekki má 

vera eldra en 48 klukkustunda. Í frétt í Viðskiptablaðinu þann 22. september 2021 er sagt 

frá því að Testcovid.is hafi samið við Sjúkratryggingar Íslands um gjaldfrjáls hraðpróf 

vegna Covid-19. Þrjár skimunarstöðvar sem Öryggismiðstöðin starfrækir í samvinnu við 

Sameind rannsóknarstofu munu verða settar upp til að auðvelda fólki að fara í hraðpróf 

(„Semja um“, 2021). 

3 Kenningar og skýrslur 

Menn um allan heim nota tónlist og sviðslistir til að bæta líf sitt á marga vegu. Því má gera 

ráð fyrir að með tilkomu sóttvarnaraðgerða í kjölfar Covid-19 hafi menn misst þennan 

hluta út hvað tónleikahald og hinar ýmsu sviðslistir varðar. Tónlist getur haft mikil áhrif á 

félagsfærni fólks, flest tónlistarhegðun á sér stað með öðru fólki. Tónlist er í grunnin mjög 

félagslegt fyrirbæri og getur spilað mikilvægt hlutverk í að þróa mannlega hæfileika, 

samvinnu og samheldni (Hargreaves et al., 2003). 

Í kjölfar fyrstu lotu samkomutakmarkana stóðu Félag íslenskra hljómlistarmanna, Félag 

hljómplötuframleiðenda, Samtök flytjenda og hljómplötuframleiðenda, STEF, 

Tónlistarborgin Reykjavík og Útflutningsskrifstofa íslenskrar tónlistar fyrir gerð skýrslu um 

stöðu mála sem þegar hefur verið vitnað í. Skýrslan Áhrif Covid-19 á íslenskan 

tónlistariðnað var í ritstjórn Maríu Rutar Reynisdóttur og Bryndísar Jónatansdóttur. Í 

skýrslunni kemur fram hve gríðarleg áhrif samkomutakmarkanir hafa á tónlistarfólk, 

tónleikahaldara og sviðslistafólk. Sumir eru launþegar að hluta en líka með verktakalaun. 

Þá dugar hlutabótaleið að hluta. Einyrkjar fá ekkert út úr hlutabótaleið. Verkefna og 

launasjóðir ná einungis til hluta þessara starfa. Rekstur tónlistastaða er oftast viðkvæmur 

og þegar tónleikahátíðum er frestað kemur ekkert inn. Fram kemur að 

rekstrargrundvöllur staðanna hafi einfaldlega hrunið. Samt eiga þeir ekki rétt á 

lokunarstyrkjum. Mörg fyrirtæki í tónlist falla ekki undir þessa hefðbundnu lokunarstyrki 

heldur. Atvinna tónlistarfólks, tónleikahaldara og sviðslistafólks er mjög samsett sem 

hefur áhrif á atvinnuleysisbætur. Bent er á í skýrslunni að taka verði betur tillit til 

samsettrar vinnu og styrkja tónlistariðnaðinn á þessum viðkvæma tíma. Hlutabótaleiðin 

virki ekki vegna fjölbreytileika í starfi þessara einstaklinga. Einstaklingarnir séu stundum 

með lágar tekjur, skert réttindi og mikla sveiflu í innkomu. Bætur koma einungis á 

launþegahlutann hjá þeim sem skráðir eru sem launþegar. Verktakalaunin hreinlega 

þurrkuðust út og engar bætur komu í staðinn. Eigindleg rannsókn var gerð af 

skýrsluhöfundum með tíu tónlistarverkefni. Áhrif ástandsins eru meðal annars mikill 

óendurkræfur kostnaður, andlegt álag, glötuð tækifæri, lægri laun og erfitt að skipuleggja 

fram í tímann. Mikið offramboð og samkeppni sé um þá bita sem til falla. Þegar skýrslan 

kom út var ekki enn hægt að nýta öll sæti í tónleikasölum (María Rut Reynisdóttir og 

Bryndís Jónatansdóttir, 2020). Ástandið má glöggt sjá í ársskýrslum. Samkvæmt ársskýrslu 

Sinfóníuhljómsveitar Íslands 2019 – 2020 var eftirfarandi tónleikum aflýst: 

 

14. mars 2020 kl. 14 – Dimmalimm og Svanavatnið 

19. mars 2020 – Mozart og Kurt Weill 

20. mars 2020 – Föstudagsröðin 

26. mars 2020 – Rakhmanínov og Gubaidulina II 

7. maí 2020 – Brahms og Shostakovitsj 

8. maí 2020 – Föstudagsröðin 

14. maí 2020 – Hallveig syngur Mozart 

5. júní 2020 – Rakhmanínov og Gubaidulina III 

En öðrum var frestað: 

1. apríl 2020 Avon  

16. og 17. apríl 2020 – Ný-klassík og Sinfó 

 25. apríl 2020 kl. 13 og 14 – Hvar er húfan mín? 

27. og 29. maí 2020 – Valkyrja Wagners 

(Sinfóníuhljómsveit Íslands, 2021). 

Í skýrslunni kemur einnig fram að 39 erlend verk og 15 íslensk hafi verið flutt í streymi 

þetta ár hjá Sinfóníuhljómsveit Íslands (Sinfóníuhljómsveit Íslands, 2021). Í þessari skýrslu 

má glöggt sjá hversu gríðarleg áhrif farsóttin og sóttvarnaraðgerðir hafa á tónleikahald í 

landinu. Gera má ráð fyrir því að svipuð staða hafi komið upp hjá öðrum 

tónlistarmönnum.  

Ef skoðaðar eru kenningar um örbreytingu og fjölbreytingu kemur fram að fjölbreyting 

sé stórvægileg breyting á samfélagi sem verður á stóru svæði og hefur áhrif á marga þætti 

samfélagsins og flesta íbúa þess (Giddens, 2009). Sú tækni sem nú er til staðar og hefur 

komið á svokallaðri hnattvæðingu er gott dæmi um fjölbreytingu. Eflaust má leiða líkur 

að því að allar þessar samkomutakmarkanir um heim allan séu líka fjölbreyting á þessum 

árum í Covid-19. Djúpar og miklar breytingar hafa orðið á samfélaginu, uppbyggingu þess 

og menningu. Svona breytingar hafa oftast verið tengdar nýrri tækni og öðrum 

stórfelldum framförum, en núna er það veira sem veldur öllum þessum breytingum í 

heiminum. Afleiðingar breytinga eru oft ófyrirsjáanlegar. Samfélagslegar breytingar verða 

líka gjarnan vegna áhrifa frá hópum sem berjast fyrir hagsmunum sínum (Giddens, 2009). 

Mannskepnan hefur mikla aðlögunarhæfni eins og komið hefur í ljós á þessum breyttu 

tímum. Í kenningum Mark Savickas segir um aðlögunarhæfni á starfsferli að einstaklingar 

finni í störfum sínum meðal annars aðlögunarhæfni. Hann skilgreinir aðlögunarhæfni sem 

hversu reiðubúinn einstaklingur sé til að takast á við starfshlutverkið og þá hæfni sem 

ófyrirséðar breytingar á vinnumarkaði kalla á að hann búi yfir. Aðlögunarhæfni á 

starfsferli er megin þunginn í hugsmíðakenningu hans um starfsferilinn (Savickas, 1997). 

Talið er að aðlögunarhæfni hugtakið komi fyrst til sögunnar árið 1981  þar sem þeir voru 

að tala um starfsþróun. Talið er að fyrir nútíma vinnumarkað skipti aðlögunarhæfni miklu 

máli (Super og Knasel, 1981).  

Í samvirknikenningu franska félagsfræðingsins Emile Durkheim kemur fram að allar 

breytingar leiði til röskunar á jafnvægi milli þátta nema þær séu mjög hægar. Hann hélt 

því fram að einstaklingurinn skapaði samfélagið og samfélagið notaði síðan 

einstaklinginn. Hann taldi samfélagið samsett úr mörgum þáttum og þó þeir væru 

sjálfstæðar heildir með sjálfstæðum verkefnum þá myndu þeir allir vinna saman að einu 

markmiði sem væri að tryggja vöxt og viðgang samfélagsins (Garðar Gíslason, 2016). Telja 

má víst að þær samkomutakmarkanir sem komið hafa í kjölfar Covid-19 hafi raskað öllu 

jafnvægi hjá tónlistarmönnum, tónleikahöldurum og sviðslistafólki sem til stendur að 

skoða í þessari ritgerð. Durkheim lagði einnig áherslu á að beita hlutlægum aðferðum 

náttúruvísinda í félagsfræði og sagði að félagsfræðilegar staðreyndir verði að rannsaka 

eins og hluti (Garðar Gíslason, 2016). 

4 Streymistónleikar 

Á tímum Covid-19 hefur orðið streymi orðið mjög áberandi í allri umræðu. Streymi á hinu 

og þessu ásamt fjarfundum hér og þar. Fjölmargir vinnustaðir og námsstofnanir tóku upp 

á því að bjóða starfsfólki og nemendum upp á að klára sín verk heimafyrir með notkun 

fjarfundarbúnaða. Ásamt þessari aukna notkun fjarfundarbúnaða hófu tónlistarmenn í 

meiri mæli að streyma tónlist til einstaklinga heimafyrir. 

4.1 Aukið framboð 

Þann 30. október 2020 birtist eftirfarandi frétt á RÚV: „Sviðslistir bannaðar, Tónleikum og 

sýningum frestað“. Samkvæmt reglugerð heilbrigðisráðherra sem tekur gildi á miðnætti 

eru allar sviðslistir óheimilar og einungis 10 manns mega koma saman. Sinfóníuhljómsveit 

Íslands frestar strax þrennum streymistónleikum. Þjóðleikhúsið og Borgarleikhúsið fresta 

öllum sýningum (Hildur Margrét Jóhannsdóttir, 2021). Í framhaldi af þessu fara menn að 

grípa meira til streymistónleika. Hér fyrir neðan má sjá dæmi um nokkur streymi á 

tónleikum í tímaröð.  

Streymi var frá Iceland Airwaves. Þar sem ekki reyndist unnt að vera með hátíðina 

Iceland Airwaves í nóvember 2020 vegna sóttvarnartakmarkana var ákveðið að streyma 

flutningi íslenskra tónlistarmanna frá Reykjavík „ Live from Reykjavík“ í staðinn. Sent var 

út bæði á vefnum og RÚV. Stjórnendur hátíðarinnar fengu íslenska tónlistarmenn til að 

flytja tónlist sína í streymi. Talið er að um 90 þúsund áhorfendur um allan heim hafi fylgst 

með flutningnum. Vel tókst til og má segja að mörg störf hafi skapast fyrir tónlistarmenn 

og fleiri. Árangurinn var svo góður að Ísleifur Þórhallsson, framkvæmdarstjóri 

hátíðarinnar telur að stefnt verði á að halda aðrar minni streymishátíðir meðfram 

aðalhátíðinni sjálfri og hann telur að beint streymi verði framvegis varanlegur hluti af 

tónleikahaldi (Oddur Freyr Þorsteinsson, 2020).  

Streymistónleikar Sniglabandsins voru frá Gamla Bíó 29. desember 2020. Sniglabandið 

var að fagna 35 ára afmæli sínu. Áhorfendur gátu tekið þátt með því að senda inn óskalag 

á Zoom fund og var slóðin gefin upp í auglýsingu. Allt var í beinni bæði hljómsveitin og 

þeir sem hringdu inn (Hjalti Freyr Ragnarsson, 2020). Morgunblaðið tók viðtal við Ísleif B. 

Þórhallsson tónleikahaldara hjá Senu Live þann 16. apríl 2021. Um kvöldið átti að streyma 

stórtónleikum frá Borgarleikhúsinu í tilefni af sjötugsafmæli Björgvins Halldórssonar. 

Ísleifur segir söluna á miðum fyrir tónleikana mjög mikla. Hann segir landsmenn vera búna 

að læra á streymistónleika og að þeir kunni vel að meta formið. Inn á milli verði kryddað 

með viðtölum við fólk um Björgvin („Ógleymanleg byrjun“, 2021). Eyjatónleikar voru í 

beinni í maí 2021. Eyjatónleikarnir Á sama tíma-sama stað sem venjulega eru í Hörpu í 

janúarmánuði voru fluttir í beinu streymi frá Hörpu í maí 2021. Vodafone sá um þetta 

streymi og var með netspjall um hvernig kaupa mætti miða á tónleikana. Þarna voru 

fluttar margar perlur íslenskra dægurlaga í flutningi þjóðþekktra einstaklinga 

(„Eyjatónleikar í beinni“, 2021).  

Brekkusöng Þjóðhátíðar í Vestmannaeyjum um verslunarmannahelgina 2021 var líka 

streymt og gátu menn keypt sér miða á Tix.is Svona mætti lengi telja upp fleiri og fleiri 

streymistónleika. Það er eins og þeim hafi heldur fjölgað eftir því sem lengri Covid-19 tími 

er liðinn. Fólk er orðið betra í tækninni en í byrjun faraldursins. Miðað við hve margir eru 

að kaupa sér miða á tónleika og aðra atburði á þessum streymisveitum er ljóst að mikil 

þörf er á þessari þjónustu við almenning. 

4.2 Mismunur 

Gera má ráð fyrir að miklar framfarir hafi orðið á streymistónleikum á frekar stuttum tíma 

eða síðan sóttvarnartakmarkanir tóku gildi. Fyrirtæki og félagasamtök fara mörg að kaupa 

tónleika í streymi fyrir sína skjólstæðinga. 

Átta staðir fengu streymisstyrk frá Reykjavíkurborg á árinu 2020. Þetta voru 

viðspyrnustyrkir til tónleikastaða í Reykjavík til að standa fyrir streymistónleikum í 

desember og janúar („Átta staðir“, 2020). Á þessu ári virðist tæknikunnáttan vera orðin 

betri. Mismun á viðhorfi til streymistónleika má glöggt sjá ef skoðuð eru viðtöl við tvær af 

þekktum söngkonum þjóðarinnar þær Siggu Beinteins og Jóhönnu Guðrúnu Jónsdóttur. 

Viðtölin tekur Sylvía Rut Sigfúsdóttir blaðamaður á Vísi og er næstum heilt ár á milli þeirra. 

     Í viðtali við Vísi í byrjun desember 2020 lýsir Sigga Beinteins því hvernig það er að vera 

með streymistónleika eftir að hafa í tíu ár verið með hefðbundna jólatónleika. Elleftu 

jólatónleikarnir verða nú í streymi því það opnast alltaf einhverjar nýjar dyr. Hún segist 

hafa verið fljót að stökkva á þessa tækni. Hún segir að kostnaður við tónleikana sé 

svipaður og við þá hefðbundnu en með þessu skapi hún líka smá atvinnu fyrir aðra 

tónlistarmenn sem séu með sér á sviðinu. Fólk getur síðan keypt sér miða til að horfa á 

tónleikana sem kallast: Á hátíðlegum nótum heima með þér. Sigga telur almenning í 

landinu þakklátan fyrir að geta komist í jólagírinn með því að fá sér miða og það sé kostur 

að fólk út um allan heim geti fylgst með streyminu. Hún segir vera sú fyrsta sem ríði á 

vaðið með svona tónleika en fleiri tónlistarmenn ætli að fara þessa leið fyrir jólin (Sylvía 

Rut Sigfúsdóttir, 2020).  

     Jóhanna Guðrún Jónsdóttir lýsti í viðtali við Vísi í lok nóvember 2021 hvernig hún muni 

standa að útgáfutónleikum í Háskólabíói fyrir plötu sína Jól með Jóhönnu. Platan kom út 

í fyrra og best hefði verið að halda tónleikana þá. En vegna samkomutakmarkana sem 

voru í gildi á þeim tíma hafi hún ákveðið að gera það ekki. Með þeim reglum sem í gildi 

séu núna getir hún haldið tónleikana en þeim verði líka streymt. Fólk á landsbyggðinni og 

í viðkvæmari hópum eigi þá líka kost á að sjá tónleikana. Jóhanna Guðrún segir: „Af því að 

platan kom út í fyrra þá er ég búin að syngja lögin aðeins til. Ég söng á ótal 

streymisviðburðum fyrir jólin í fyrra“ (Sylvía Rut Sigfúsdóttir, 2021).  

     Streymisviðburðir eru líka farnir að rata inn í ársskýrslur fyrirtækja og ýmissa stofnana 

sem hafa með tónlist og sviðslistir að gera. Þar má sem dæmi nefna að samkvæmt 

ársskýrslu menningarmála í Kópavogi 2020 um tónleikahald, viðburði og fleira í Salnum í 

Kópavogi kemur fram að tuttugasta og fyrsta starfsár Salarins hafi einkennst af 

heimsfaraldrinum Covid-19. Reynt hafi verið að halda fyrirhugaða viðburði eftir megni en 

árið einkennst af frestun viðburða eða þá viðburðarhaldi með verulegum takmörkunum. 

Nýjungar litu ljós í streymisviðburðum og upptökum af ýmsu tagi. Ekkert jafnast þó á við 

tónleika með áhorfendum í sal segir í fyrrnefndri skýrslu (Karlsdóttir, 2021).  

     Þarna má sjá að sóttvarnaraðgerðir verða til þess að menn fara að tala um nýjungar 

sem koma inn í formi streymis frá viðburðum. Einhverjir fara að sjá tekjumöguleika í 

þessum nýjungum. Fram kemur í Morgunblaðinu þann 31. desember 2020 að innkoma 

fyrir þrjá streymistónleika hjá Senu Live sé mun meiri en búist var við. Þarna voru 

jólatónleikar nokkurra einstaklinga í streymi og seldust miðar í yfir 25 löndum. 

Framkvæmdastjóri Senu Live segir að svona mikil miðasala sé ekki möguleg nema í 

streymi og þeir hafi reyndar haft miðana ódýrari en selt mun meira fyrir vikið. Streymið 

sé farið að opna nýjar víddir og verði klárlega til staðar áfram þegar farsóttin sé gengin 

yfir. Hann tekur þó fram að ekkert komi í staðin fyrir að gestir sitji í tónleikasal 

(„Streymistónleikar skila“, 2020). Eins og sjá má í skýrslum og mörgum fréttum vilja menn 

þó fara varlega í sakirnar og segja að ekkert komi í stað þess að hafa áhorfendur í sal. 

Víkurfréttir koma þó beint að sinni skoðun í pistli sem þeir birta 29. janúar 2021 um 

streymi og betri tíð: „Á þessu ári kórónuveirunnar hafa Víkurfréttir annast beinar 

útsendingar frá fjölmörgum viðburðum. Nú er líka talað um það að þegar sigur hefur 

unnist á kórónuveirunni þá verði útsendingar á netinu eitthvað sem haldi áfram svipað og 

fundir í gegnum Zoom og Teams.. Fordæmalausir tíma hafa kennt okkur nýja siði og nýjar 

aðferðir“ (Páll Ketilsson og Hilmar Bragi Bárðarson, 2021). 

5 Rannsóknin 

Markmið rannsóknarinnar var að skoða betur hvaða áhrif samkomutakmarkanir á tímum 

farsóttarinnar hefðu á tónleikahaldara, tónlistarmenn og sviðslistafólk. 

Rannsóknarspurningin er: Hver hafa áhrif samkomutakmarkana á tímum Covid -19 verið 

á tónlistar og sviðslistafólk? Í kaflanum verður gerð grein fyrir rannsóknaraðferð, 

þátttakendum og framkvæmd rannsóknar. Í rannsókninni var notast við eigindlega 

rannsókn. Rannsóknin er byggð á viðtölum sem tekin voru við fimm einstaklinga sem allir 

eru tengdir inn í tónlist og sviðslistir. 

5.1 Rannsóknaraðferð 

Eigindlegar og megindlegar rannsóknir eru mikið notaðar við félagsfræðirannsóknir. 

Rannsakandi var búinn að ákveða að eigindleg rannsókn hentaði betur við framkvæmd 

rannsóknarinnar þar sem markmiðið var að skoða upplifun og reynslu tónlistarfólks, 

tónleikahaldara og sviðslistafólks á þessum sóttvarnartímum. Eigindleg rannsóknaraðferð 

skoðar meira dýpt, upplifun og reynslu á tilteknum fyrirbærum (Sigríður Halldórsdóttir, 

2013). Þessi aðferð leitast ekki við að alhæfa heldur er eigindleg aðferð umfram aðrar sú 

sem veitir félagslegum veruleika dýpri merkingu og útvíkkar sýn á samfélagslega stöðu 

manna (Schutt, 2012). 

 Í eigindlegum rannsóknum eru oftast notuð svokölluð tilgangsúrtök þegar velja á 

þátttakendur í viðtölin. Viðmælendur hafa þá allir þekkingu og reynslu á því efni sem verið 

er að rannsaka. Hentugleikaúrtak var valið við rannsóknina og enginn starfar á sama stað. 

Viðtalsramminn var unnin með hliðsjón af markmiður ritgerðar og rannsóknarspurningu. 

Algengustu aðferðir sem notaðar eru í eigindlegum rannsóknum eru opin eða hálf-opin 

viðtöl. Viðmælendum er gefið gott svigrúm til að tjá sig og koma með athugasemdir 

(Sigríður Halldórsdóttir og Sigurlína Davíðsdóttir, 2013). 

5.2 Þátttakendur 

Viðtöl voru tekin við fimm þátttakendur á mismunandi aldri frá 25 ára til 49 ára. Hópurinn 

samanstóð af einum tónleikahaldara, þremur tónlistarmönnum og   sviðshöfundi. Viðtölin 

fóru fram í nóvember 2021. Allir hafa mikla reynslu á sínu sviði og urðu fyrir miklum 

breytingum á starfi sínu vegna sóttvarnaraðgerða á tímum Covid-19. Flestir viðmælenda 

starfa í Reykjavík og víða um land í venjulegu ástandi. Eins og áður hefur verið nefnt var 

notast við hentugleikaúrtak við val á þátttakendum rannsóknarinnar og þannig reynt að 

fá sjónarhornin á sem fjölbreytilegastan hátt á þessu sviði. Raunverulegum nöfnum 

þátttakanda hefur verið breytt og þeim gert ljóst að þeir yrðu ekki nafngreindir né gerðir 

persónugreinanlegir. Björn er tónleikahaldari til margra ára sem hefur ásamt félögum 

sínum flutt inn erlendar hljómsveitir og einnig hafa þeir verið með stórtónleika með 

íslenskum hljómsveitum. Stefán og Fannar eru báðir mjög reyndir tónlistarmenn sem 

spilað hafa með mörgum hljómsveitum í áratugi. Lárus er ungur tónlistarmaður sem 

undanfarin ár hefur einungis lifað á tónlistarflutningi. Guðrún hefur stundað sviðslistir frá 

útskrift. Í dag vinnur hún aðallega sem sviðshöfundur. 

5.3 Framkvæmd 

Í rannsókninni voru tekin fimm viðtöl sem byggð voru upp með ramma af 14 opnum 

spurningum sem tengdust upplifun og reynslu viðmælenda vegna breytinga á vinnu þeirra 

á tímum sóttvarnaraðgerða. Reynt var að ná fram dýpri skilningi á breyttri aðstöðu 

viðmælenda á sóttvarnartímum Covid-19. Viðtölin voru tekin á ýmsum stöðum sem 

hentaði bæði viðmælendum og rannsakanda. Viðtölin voru tekin upp og síðan unnið úr 

hverju fyrir sig á sem nákvæmastan hátt. 

5.4 Greining 

Við úrvinnslu gagna leggur rannsakandi til hliðar eigin skoðun og viðhorf. Stuðst var við 

viðtalsrammann og þess gætt að viðmælendur gætu tjáð sig um hvað eina sem á þeim 

brann í viðtalinu. Bogdan og Biklen benda á að réttmæti í eigindlegum rannsóknum byggi 

á samhengi milli rannsóknargagna og hvort niðurstaðan spegli raunveruleikann (Bogdan 

og Biklen, 2003). Í byrjun rannsóknar ákvað rannsakandi að greina viðtölin samkvæmt 

aðferð fyrirbærafræðinnar og nota eftirfarandi 3 greiningarstig: Lýsingu, samþættingu og 

túlkun (Lanigan, 1988). Fyrsta stig lýsing, þá fer fram viðtal og afritun af því. Annað stig 

samþætting, afritun lesin oft yfir til að ná fram ákveðnu þema í viðtölin. Þriðja stig túlkun, 

ákveðin þemu dregin saman svo unnt sé að túlka kjarna málsins. 

6 Niðurstaða rannsóknar 

Samkvæmt niðurstöðum rannsóknar má greina sex þemu sem gefa til kynna sameiginlega 

upplifun tónlistar og sviðslistafólks á þeim samkomutakmörkunum sem settar voru á 

laggirnar í kjölfar sóttvarnaraðgerða ríkistjórnar á tímum Covid-19. Fyrsta þema snýr að 

þeim almennu áhrifum sem að samkomutakmarkanir höfðu á lífsviðurværi þessara 

einstaklinga. Annað þema snýr að viðbrögðum þeirra við hertum sóttvarnaraðgerðum. 

Þriðja þema snýr að því hvernig tónlistar og-sviðslistastarfið gangi í faraldrinum og hver 

munurinn sé á álagi í þeirra geira fyrir samkomutakmarkanirnar og þegar þær standa yfir. 

Fjórða þemað snýr að þeim skilaboðum sem að stjórnvöld virtust senda tónlistar og- 

sviðslistafólki í kjölfar samkomutakmarkanna  og hvort að þau gátu sótt sér einhverskonar 

bætur vegna þeirra áhrifa sem að samkomutakmarkanir höfðu á þeirra lífsviðurværi. 

Fimmta þemað snýst um þær tækninýjungar sem teknar voru upp. Sjötta þemað snýr að 

líðan áhorfenda og hugsanlegum ávinningum sem listafólk getur tekið með sér áfram 

6.1 Almenn áhrif samkomutakmarkana 

Viðmælendur upplifðu áhrif samkomutakmarkanna á líkan hátt en öll eiga þau það 

sameiginlegt að hafa misst sitt lífsviðurværi nánast upp úr þurru. Nokkrir viðmælenda 

voru þó í annarri vinnu með þegar ástandið skall á. Sóttvarnaraðgerðir ríkisstjórnarinnar 

urðu til þess að viðmælendur áttu erfitt með að fóta sig vegna þess að fjöldi þeirra sem 

máttu koma saman hefur verið breytilegur á meðan faraldurinn hefur geisað. Lárus er 

tónlistarmaður sem hefur á seinustu árum náð að framfleyta sér einungis á tónlistargerð 

og tónleikahaldi. Eftir að faraldurinn skall á og tilfallandi samkomutakmarkanir tóku gildi 

voru áhrifin mikil á hann: 

 

Áhrifin hafa verið mjög mikil. Ég veðjaði mikið á tónlistina sem minn helsta 

tekjustraum en eftir að faraldurinn og samkomutakmarkanir skullu á þurfti ég 

eiginlega að breyta aðeins um stefnu og prufa að gera aðra hluti. Ég ákvað að byrja 

bara aftur í námi og sætti mig eiginlega við það að tónlist væri ekki allt. 

 

Svipaða sögu er að segja um Guðrúnu sem hefur starfað við sviðslistir allt frá útskrift. 

Allar þessar samkomutakmarkanir sem sett hafa verið á lagnirnar og aflétt til skiptist hafa 

haft gríðarlega áhrif á atvinnu hennar:   

 

Það lá niðri í langan tíma, allir viðburðir, sýningar, æfingar og öll „gigg“ voru 

algjörlega stopp. En svo kom kippur þar sem allt fór í gang og það skapaði þvílíkt álag 

í geiranum, rosalega margir með allt allt of mikið að gera, allar sýningar einhvern 

vegin í gangi á sama tíma, endalaust af verkefnum að hrúgast inn. Svo kom aftur 

bakslag og þá voru endalausar frestanir. Það fylgir því mikið álag að þurfa að standa 

í frestunum, æfa upp aftur og aftur og aftur, endalausar skipulagningar fram og til 

baka - oft vinna sem enginn greiðir fyrir. Þá er listafólk í sjálfstætt starfandi geiranum 

mjög oft að lenda í að vera að vinna sömu vinnuna margoft, en samt sem áður fá 

bara greitt eins og það sé eitt skipti. 

 

Fannar, tónlistarmaður til áratuga, hefur sömu sögu að segja nema hann var svo 

heppinn að vera með góða vinnu á öðrum stað líka þegar ástandið skall á og bjargaði það 

miklu hjá honum. Þrátt fyrir það segir hann: „Það hafa verið töluverð afföll af plönuðu 

spileríi, en þar sem ég er í 100% reglubundnu starfi við annað en tónlist þá er þetta ekki 

uppá líf og dauða fyrir mig“. 

Björn og Stefán segja að allt skipulag hjá sér hafi breyst gríðarlega með tilkomu 

samkomutakmarkana. Þeir hafa báðir í gegnum árin treyst mikið á þær tekjur sem 

tónleikahaldið og spilamennskan í hljómsveitum hefur gefið þeim. Þarna kemur inn hluti 

af þeim tekjum sem nota þarf í daglegan rekstur heimila þeirra eins og annara í þessum 

geira. Björn lýsir þessu svo: 

 

Þetta hefur haft gríðarleg áhrif og kostnað fyrir okkur sem stöndum í þessu, engin 

sér eða sá fyrir hvað þessi veira myndi herja lengi á  okkur en við höfum verið með 

okkar viðburði á „hold“ núna í að verða 22 mánuði sem hefur haft í för með sér 

mikinn aukakostnað og vinnu við að  færa og breyta dagsetningum á þessu 

viðburðum. 

 

Í sama streng tekur Stefán með stöðu mála hjá sér og sínum félögum í tónlistinni: 

 

Þau hafa haft gríðarlega mikil áhrif á mitt starf og flest alla mína kollega síðastliðin 2 

ár og sér ekki fyrir endann á. Margar ákvarðanir stjórnvalda hafa verið þess valdandi 

að við höfum þurft að fresta viðburðum og sumir hafa hreinlega fallið um sjálft sig.  

 

Sjá má á svörum einstaklinganna að allar þessar breytingar hafa skapað mikla óvissu 

og tekjumissi. Vinnuálag við frestanir og endurbókanir er mikið og engar tekjur koma inn 

fyrir þá vinnu. Dregið úr sóttvarnartakmörkunum tímabundið og svo allt í lás aftur jafnvel 

rétt fyrir viðburð. 

6.2 Viðbrögð við hertum sóttvarnaraðgerðum 

Viðmælendur þurftu að sjálfsögðu að bregðast við þeim breyttu aðstæðum sem að 

samkomutakmarkanir sköpuðu fyrir þá. Lárus hafði fyrir faraldurinn náð að skapa sér góða 

tekjulind út frá tónlistargerð og tónleikahaldi og þegar takmarkanir tóku fyrst gildi hafði 

hann í nógu að snúast: 

 

Ég þurfti bara að tékka á öllum sem voru búnir að bóka mig, endalaus 

tölvupóstasamskipti. Ég þurfti að kynna mér reglurnar og spyrja hvort að viðburðir 

yrðu haldnir með metra reglu eða bara hætt við þá, bara endalaust af spurningum 

og það var mjög erfitt að finna einhver svör við þeim 

 

Miklar breytingar urðu einnig á lífi Guðrúnar en aðspurð um hvernig hún þurfti að 

bregðast við takmörkunum hafði hún þetta að segja: 

 

Aðallega með því að hafa ekkert að gera og reyna að finna mér önnur verkefni. En 

það hefur komið upp tvisvar á þessu tímabili í sirka 3 mánuði í senn að ég hef þurft 

að fara á atvinnuleysisbætur vegna þess að það hefur ekki verið hægt að halda úti 

þeim verkefnum sem ég sinni. 

 

Björn hafði þurft að fresta tónleikum með að minnsta kosti fjórum erlendum 

tónlistarmönnum og líka nokkrum innlendum. Hann segir mikil vinnu hafa farið í það að 

búa endalaust til nýtt skipulag og semja um nýjar dagsetningar. Margir einstaklingar hafa 

keypt sé miða á þessa tónleika og það sé með ólíkindum hvað menn séu þolinmóðir með 

það að fá þá endurgreidda. Sem sagt allt í frosti á þessum vígstöðvum: 

 

Sem betur fer þá erum við með mjög  litla eða enga yfirbyggingu á okkar fyrirtæki og 

því höfum við náð að sigla í gegnum þetta, kostnaðurinn við deposit greiðslur út til 

listamanna og annar kostnaður hvarf  ekki og höfum við þurft að ýta því á  undan 

okkur með tilheyrandi kostnaði og samningum. 

Fannar og Stefán lýsa því að þarna hafi verið eilífar frestanir, erfitt að skipuleggja og 

svo hafi þeir eins og aðrir þurft að draga úr samskiptum og samneyti við annað fólk eins 

og allir landsmenn þurftu að gera. 

6.3 Starfsemi og breytt álag 

Aðspurð segir Guðrún að hún hafi haft það ágætt miðað við aðstæður í faraldrinum en 

nefnir þó að hún hafi eins og aðrir í sínum geira orðið fyrir töluverðu tekjutapi og að 

verkefni hafi fallið niður eða frestast . Að hennar mati er mikill munur á hennar starfi nú 

frá því áður en faraldurinn skall á: „Leiklistarflutningur breyttist mikið. Á tímabili var lítið 

hægt að gera, ég veit að það fólk sem vinnur hjá stóru leikhúsunum hafði nóg að gera við 

að framleiða efni á streymi, en aðrir höfðu minna að gera“. 

Fannar lýsir því að það hafi gengið vel í þeim verkefnum sem að hann fékk að vinna að 

í faraldrinum en aðspurður út í muninn á álaginu þá nefnir hann muninn á því að hafa ekki 

áhorfendur viðstadda. Að á þeim tónleikum sem að hann spilaði á í streymi hafi verið eins 

og að taka bara upp sjónvarpsþátt. Streymi sé líkt og að vinna í studioi, en áhorfendur gefi 

manni endurgjöf og orku um leið.  Stefán tekur í svipaðan streng og Fannar og nefnir þann 

mun sem er á að spila tónlist fyrir framan áhorfendur og að spila tónlist eingöngu fyrir 

framan myndavél. Lárus nefnir þær frestanir sem hafa orðið á tónleikunum hans en 

bendir á að í faraldrinum hafi komið upp gluggar þar sem að hann gat troðið upp í 

afmælisveislum eða brúðkaupum. Aðspurður um muninn segir hann: 

 

Mikill munur auðvitað en meira álag á hausnum, þetta voru aðeins þyngri tímar. Ég 

vissi náttúrulega ekki hvenær ég myndi fá tekjur aftur, það var ekkert hægt að segja 

til um hvenær þetta yrði búið. Það var alltaf sagt í næsta mánuði, alltaf í næsta 

mánuði í eitt og hálft ár. Ég var náttúrulega bara starfsmaður hjá eigin fyrirtæki, 

fyrirtæki sem var ekki að fá neinar tekjur og gat því ekki borgað laun. 

 

Björn tekur mjög djúpt í árinni þegar talað er um muninn á milli fyrir og eftir 

samkomutakmarkanir. Hann segir hreint út að: „Það hefur bara ekki verið neitt að gera  

fyrir okkur í  viðburðageiranum. í þessa mánuði fórum úr því að vera 100% lifandi í 0%“. 

Stefán segir álagið gjörbreytt, hann tekur svo til orða: 

Hræðilega í einu orði sagt og gert okkur mjög erfitt fyrir. Sem dæmi eru sumir 

hljómleikar komnir með fjórar til fimm frestanir. Eins og áður sagði hefur hreinlega 

verið hætt alveg við suma viðburði. Þetta ástand varir enn og sér ekki fyrir endann á. 

6.4 Skilaboð stjórnvalda og bætur 

Lárus segir að skilaboðin frá stjórnvöldin til tónlistarmanna vera nokkuð skrýtin. Honum 

fannst að stemmningin væri bara að „pæla í þessu seinna“ þegar það kom að lífsviðurværi 

hans. Aðspurður hvort hann hafi fengið einhverjar bætur segir hann:  

 

Það voru einhverjar atvinnuleysisbætur fyrst og ég var á þeim í mánuð. Þessar bætur 

voru tengdar faraldrinum og þá fékk ég 75% atvinnuleysisbætur en ég ákvað að gera 

þetta bara í einn mánuð af því það stóð í smáa letrinu að ef þú ert á þessum bótum í 

nokkra mánuði þá má eigandi fyrirtækisins ekki greiða sér arð næstu fimm árin og ég 

sem eigandi vildi það ekki. Svo voru aðrir styrkir, til dæmis viðspyrnustyrkurinn, þá 

var litið á kostnað fyrirtækisins (míns) frá síðasta ári og greitt út í samræmi við það 

að hámarki 400.000 krónur. Ég var ágætlega undirbúinn undir þetta, fyrirtækið 

nokkra ára gamalt og var með góða tekjusögu og ég gat fengið flesta styrki sem ég 

vildi. En síðan eru fullt af nýrri tónlistarmönnum sem voru bara ekki í sömu stöðu og 

ég og gátu ekki nýtt sér þetta eins og ég.  

 

Björn og Stefán eru sammála um að skilaboðin frá stjórnvöldum til tónleikahaldara og 

tónlistarmanna hafi verið misvísandi. Allt hafi á einhvern hátt verið óljóst og erfitt að 

skipuleggja sig. Boðið hafi verið upp á hlutabótaleið sem einungis brot af starfstétt þessa 

hóps nýtti sér. Mjög hátt flækjustig hafi verið í umsóknarferlinu. Þarna er Fannar alveg 

sammála þeim. Hann segir einhver úrræði hafa verið í boði sem ekki nýttust sér og margir 

af hans félögum hafi verið óánægðir með. Hann segist hafa upplifað skilaboðin eins og að 

ferðabransinn væri meira virði en innlend menning fyrir Íslendinga. Guðrún lýsir þessum 

skilaboðum stjórnvalda og bótum á eftirfarandi hátt:  

 

Það voru einhverjir aukastyrkir sem listafólki stóð til boða að sækja um, auðvitað 

fengu fáir, en það hjálpaði sumum. Hins vegar kom í ljós að það er stór galli á 

atvinnuleysis-reglum og mjög margt listafólk lenti í miklum vandræðum fjárhagslega 

vegna þess að það fékk ekki -eða fékk mjög seint atvinnuleysisbætur. Kerfið gerir illa 

ráð fyrir freelance fólki með ótryggar og mismunandi tekjur og því varð þetta algjört 

fíaskó í kerfinu og tók óratíma og endalaust vesen fyrir fólk að fá einhverjar bætur 

þegar það hafði enga vinnu. Það er líka erfitt að sanna vinnu sem var ekki búið að 

bóka mann í, en maður hefði að öllum líkindum fengið í venjulegu árferði. En listafólk 

þurfti þarna sannarlega að berjast fyrir því að vera viðurkennt sem starfandi þegnar 

í þessu samfélagi og að það ætti rétt á því sama og aðrir. Þetta er afar flókið mál og 

það var leyst að einhverju leyti en líklega ekki öllu. 

 

Það er greinilegt að þarna eru þátttakendur með sterkar skoðanir á efninu. Þeim finnst 

skilaboðin frá stjórnvöldum óljós og ómarkviss. Bæturnar sem þeim hafi staðið til boða sé 

erfitt að nýta sér vegna alls kyns flækjustigs við umsókn. Tónlistar og listafólk hafi þurft 

að berjast fyrir að starf þeirra væri viðurkennt. 

6.5 Tækni og streymi 

Þátttakendur þurftu flestir að takast á við breytt umhverfi í samskiptum sín á milli. Guðrún 

lýsir þessu svo:  

 

„Það voru oft haldnir fjarfundir hjá leiklistarfólki já. En það er takmarkað hægt að 

æfa leiklist í gegnum fjarfundarbúnað, það er bara hægt að vinna í skipulagi með 

þannig tækni“. 

 

Stefán segir í raun ótrúlegt hvað allir voru tilbúnir til að taka höndum saman og menn 

fljótir að nýta sér tæknina. Fannar segir svo frá:„Einhverjir voru auðvitað fljótari en aðrir 

að nýta sér tæknina, en það hefur ekki reynt mikið á þessa hluti hjá mér. Messenger-

grúppur eru mikið notaðar í verkefnum sem ég tengist“. Björn segir engin vandamál hafa 

verið í samskiptum sínum við tónlistarmenn eða þau fyrirtæki sem sjá um þá, enda séu 

allir í sömu holunni um allan heim. Þegar spurt var um skoðun manna á streymistónleikum 

voru menn frekar jákvæðir. Lárus segir: 

 

Bara töff sko, fyrir ákveðna tónlistarmenn að minnsta kosti. Sum af mínum lögum 

passa við streymi en önnur passa frekar í sveitt íþróttahús í Hafnarfirði. Mér líði ekki 

vel að standa upp á sviði fyrir framan engan og segja þeim að hoppa heima í stofu En 

þetta er mjög flott fyrir þessa dægurlagasöngvara, aðeins verra fyrir hip-hop og 

rapptónlistarsenuna, hjá okkur er kannski ekki aðalatriðið að við séum góðir 

söngvarar, það er miklu meira bara stemmingin.  

Skoðun Stefáns er sú að streymistónleikar séu komnir til að vera en muni þróast meira 

og verða ekki eingöngu. Hann telur þá ekki koma í stað hefðbundinna en það fylgi þeim 

auknir möguleikar. Fannar er sammála Stefáni og segir þá góða viðbót og líklega komna 

til að vera. Þeir henti vel fyrir áhugasama úti á landi og fólk í útlöndum. Björn segir 

streymistónleika fína en þeir geti ekki komið í stað lifandi viðburða. Guðrún segir þá góða 

lausn í því ástandi sem nú sé til staðar en þeir verði aldrei sama upplifun og vera á 

staðnum 

6.6 Áhorfendur og ávinningur 

Í ástandinu hafa samkomutakmarkanir verið mismiklar og því hafa flestir þátttakendur í 

rannsókninni tekið þátt í einhverjum viðburðum. Þeir Fannar og Stefán segja fólk mjög 

þakklátt fyrir lifandi flutning jafnvel þó það þurfi að vera með grímu og fara í hraðpróf. 

Guðrún lýsir þessu á eftirfarandi hátt:  

 

Þegar leikhúsið opnaði aftur og sýningar fóru af stað, eftir fyrstu lokun, þá var mikil 

gleði og ánægja meðal gesta. Jafnvel mjög tilfinningaþrungið andrúmsloft, fólk með 

tár á hvarmi yfir að geta loksins notið lista aftur. Mjög mögnuð lífsreynsla að fara 

svona aftur í leikhús eftir lokun í svo langan tíma. Enginn veit hvað átt hefur, fyrr en 

misst hefur. 

 

Í viðtalsrammanum voru þátttakendur líka spurðir um það hvort þeir teldu einhvern 

ávinning, lærdóm sem tónlistar og sviðslistarfólk tæki með sér áfram eftir 

sóttvarnartakmarkanir. Lárus hafði þessa skoðun á málinu: 

 

Ég lærði ýmislegt. Ég held t.d að tónlistarmenn fari að biðja um tryggingar fyrirfram 

fyrir gigg. Það er kannski einhver að halda eitthvað ball og maður er bókaður, síðan 

er hætt við ballið með dagsfyrirvara, kannski seldust ekki nóg margir miðar eða 

eitthvað, en sá sem er að halda tónleikana tapar kannski ekki svo miklu á því en ég 

sem tónlistarmaður er kannski búinn að neita öðrum giggum á sama degi vegna 

þessa balls. 

Stefán segir fólk í þessum geira hafa upplifað að nær allt sé hægt að gera ef áhugi er 

fyrir hendi. Hann segir að þó streymistónleikar séu ekki sama tilfinning og lifandi 

flutningur fyrir fullu húsi áhorfenda séu þeir komnir til að vera. Fannar segir: „Ég held að 

allir, hvort sem þeir eru í tónlist eða öðru hafi lært það að fjarvinnsla, streymi og netfundir 

geti oft gengið mjög vel án þess að eyða tíma í ferðalög“. Guðrún tekur í sama streng og 

segir: 

 

Að þegar allt siglir í strand og hindranirnar verða stórar, þá gerist mesta sköpunin. Það 

vakna kraftar innra með okkur, listamaðurinn inní manni fer virkilega að öskra á að tjá 

sig og finnur sína leið með skapandi hætti, eins og honum einum er lagið. 

7 Umræður og niðurstöður 

Markmið þessarar ritgerðar var að fá innsýn í upplifun tónlistarmanna, tónleikahaldara 

og sviðslistafólks á þær breytingar sem samkomutakmarkanir hafa á störf þeirra. Í fyrri 

hluta ritgerðar eru málin skoðuð með því að athuga viðtöl við einstaklinga í fjölmiðlum, 

reglugerðir sem settar eru á Covid-19 tímabilinu og ársskýrslur fyrirtækja eða stofnana. 

Reynt er að tengja allar þessar breytingar við kenningar fræðimanna um aðlögunarhæfni 

einstaklinga, sveigjanleika og hvernig þeir takast á við miklar breytingar. Hér á eftir verður 

tekin umræða um hvert þema ásamt niðurstöðum úr rannsókn.  

         Í fyrsta þema, almenn áhrif samkomutakmarkana, er bersýnilegt að áhrif 

samkomutakmarkanna voru mikil á þeirra starf. Allir viðmælendur rannsóknarinnar töldu 

að tilkoma samkomutakmarkana hefði haft í för með sér miklar breytingar á þeirra 

eðlilega lífi. Það sést á svörum þeirra að það hefur ríkt mikil óvissa um framgang þeirra 

mála. Þar sem að  ríkjandi takmarkanir hafa verið breytilegar sökum mismunandi fjölda 

smita frá upphafi ástandsins hafa komið vikur eða mánuðir þar sem að starf þeirra hefur 

verið nokkuð eðlilegt og hafa viðburðir oft verið skipulagðir þar sem sóttvarnaryfirvöld 

hafa létt á takmörkunum. En eins og aðrir í þjóðfélaginu hafa upplifað gilda þessar léttari 

takmarkanir ekki til langs tíma og með hertari aðgerðum, sem rekja má til aukins fjölda 

smita hérlendis, hefur þurft að aflýsa viðburðum endurtekið með tilfallandi hugarangri og 

vinnu. Aðlögunarhæfni sviðslistafólks hefur verið mikil á þessum tíma.  

           Annað þema snéri að viðbrögðum viðmælanda við hertum sóttvarnaraðgerðum. Í 

svörum þeirra má sjá að mikil vinna fer að stað þegar takmarkanir sem þessar eru settar 

á laggirnar. Viðmælendur fara í þessa vinnu til þess að létta áfallið sem að ástandið skapar, 

bæði fjárhagslega og andlega. Gidden segir að viðbrögð komi við breytingum og að þau 

séu oft ófyrirsjáanleg (Gidden, 2009).  

Þriðja þemað snýr að starfsemi og því mismunandi álagi sem skapast getur vegna 

takmarkana. Viðmælendur lýsa því að álagið hafi verið allt öðruvísi en fyrir tíma 

farsóttarinnar en svo virðist sem að sú óvissa sem skapast hefur í ástandinu hafi haft í för 

með sér mikla angist.  

Í fjórða þema eru viðmælendur sammála um að þær leiðir sem að stjórnvöld buðu upp 

á til sjálfstætt starfandi listamanna hafi verið einkar ruglingslegar og að þeir gallar sem 

voru í kerfinu hafi komið upp á yfirborðið. Það virðist sem að mikill munur sé á listafólki 

þegar það kemur að tekjusöfnun. Sumir listamenn áttu mun auðveldara með að nýta sér 

þá styrki sem að voru í boði en aðrir. Skilaboðin frá stjórnvöldum voru nokkurn veginn 

þannig að einungis lítill hluti allra þeirra listamanna sem hefðu þurft á þessum styrkjum 

að halda hafi fengið aðstoð frá stjórnvöldum. Nokkrir töldu að stjórnvöld vildu heldur 

einbeita sér að því að bjarga ferðafyrirtækjum frá gjaldþroti, frekar en að komast til móts 

við sem flesta hérlenda listamenn.  

Fimmta þema snéri að þeirri tækni sem að listamenn gátu nýtt sér í faraldrinum. Líkt 

og fjölmargir íslendingar áttu eftir að kynnast hafa listamenn náð að nýta sér 

fjarskiptatækni á borð við Zoom og Teams til þess að halda vinnu sinni gangandi. Einnig 

voru margir listamenn duglegir að nota streymi á netinu til þess að miðla listasköpun sinni. 

Viðmælendur þessarar rannsóknar hafa verið dugleg að nýta sér tæknina þegar það 

kemur að atvinnu sinni en hún hefur þrátt fyrir það sínar takmarkanir en það gat verið 

erfitt að skapa list hvort á sínum stað, leikarar þurfa mótleikara og tónlistarmenn þurfa 

oft á tíðum stuðning annara hljóðfæra. Að mati eins viðmælanda henta streymistónleikar 

mögulega betur með ákveðna tegund tónlistar en þeir voru sammála um að 

streymistónleikar myndu aldrei skipta út lifandi flutning.  

Í sjötta þema er fjallað sérstaklega um áhorfendur og mögulegan ávinning ástandsins. 

Þátttakendur eru sammála um að ekkert geti komið í staðin fyrir hefðbundinn flutning 

fyrir fullum sal af fólki. Viðbrögð áhorfenda gefi þeim aukinn kraft og er þetta í góðu 

samræmi við það sem fram kom í árskýrslu Salarins í Kópavogi en þar segir eins og áður 

hefur komið fram: „Ekkert jafnast þó á við tónleika með áhorfendum í sal“ (Karlsdóttir, 

2021). Þegar rætt er um mögulegan ávinning, eða lærdóm í ástandinu eru þátttakendur 

sammála um að streymistónleikar muni verða notaðir áfram meðfram lifandi sal. Þá sé 

hægt að senda út jafnhliða þannig að fólk út á landi og erlendis geti fylgst með líka. Í viðtali 

við Vísi nú í nóvember kemur fram að söngkonan Jóhanna Guðrún muni hafa þetta 

fyrirkomulag á tónleikum sínum fyrir jólin (Sylvía Rut Sigfúsdóttir, 2021). Í heildina eru 

þátttakendur sammála um að þeirra starf hafi fengið mikinn skell á tímum Covid-19. Allt 

skemmtanahald lá niðri vikum  saman og þó streymisveitur hafi farið að streyma 

tónleikum og öðrum uppákomum til manna eru þátttakendur í könnuninni sammála um 

að streymi án áhorfenda komi aldrei í staðinn fyrir lifandi flutning. Viðmælendum hugnast 

betur að hafa tónleika og aðrar sviðslistir með áhorfendum í sal. Þó sé betra að streyma 

tónleikum heldur en að gera ekkert. Sumir halda því fram að streymistónleikar muni í 

framtíðinni vera til hliðar og viðbót við almennt tónleikahald. 

      Ljóst er að sóttvarnaraðgerðir sem gripið hefur verið til á tímum Covid-19 hafa haft 

slæm áhrif á tónlistarmenn, tónleikahaldara og sviðslistamenn hérlendis. Vegna þeirra 

féllu fjölmargir tónleikar  og sviðslistir niður eða var frestað. Sjálfstætt starfandi aðilar á 

þessum sviðum sem ekki gátu nýtt sér úrræði stjórnvalda urðu fyrir miklu tekjutapi. Hér 

stóðu ýmsir fyrir streymistónleikum sem hlutu góðar undirtektir. Gera má ráð fyrir að 

tónlistarmenn og fleiri sem að þeim stóðu hafi ekki haft miklar tekjur þar sem í mörgum 

tilfellum streymið var ókeypis fyrir landsmenn. 

8 Lokaorð 

Við vinnslu þessarar rannsóknar hefur höfundur beint sjónum að breytingum sem 

samkomutakmarkanir stjórnvalda á tímum Covid-19 höfðu á einstaklinga sem starfað 

hafa í þessum tónlista og sviðslista geira til margra ára. Til þess að svara þessari 

rannsóknarspurningu var notast við eigindalega rannsóknaraðferð þar sem tekin voru 

viðtöl við einstaklinga sem starfa í tónlista og sviðslistageiranum.  Tekjur margra þeirra 

minnkuðu verulega eða jafnvel hurfu. Stjórnvöld reyndu að koma inn með einhverja hjálp 

til handa þessum einstaklingum en hún skilaði sér seint og illa. Hafa ber í huga að 

rannsóknargögnin sem notuð eru byggjast einungis á viðtali við þessa fimm þátttakendur 

og því erfitt að alhæfa um niðurstöður. 

 Það var ekki einfalt mál að finna fyrirmyndir að svona atburðarrás. Aðlögunarhæfni 

einstaklinga er þó mikil og fram kom hjá þátttakendur rannsóknar að sköpunarkrafturinn 

verður jafnvel hvað mestur þegar hamfarir verða og menn verða að finna nýjar leiðir. 

Sömu viðhorf komu fram í viðtölum við þekkta tónlistarmenn eða sviðslistafólk sem tekin 

hafa verið á þessu tímabili sem ritgerð þessi fjallar um. Almenningur hefur orðið af hinum 

fjölmörgu skemmtunum og upplifunum á meðan þessi faraldur hefur staðið yfir. Veislur, 

tónleikar og allt annað sem krafist hefur einhverskonar hópamyndunar hefur legið í dvala, 

með stuttum hléum og vonarneistum, en endurtekið minnir veiran á sig. Þegar þessi 

ritgerð er unnin ríkir enn faraldur Covid-19 hérlendis og eru sóttvarnaraðgerðir enn í gangi 

með tilfallandi takmörkunum. Með auknum fjölda fullbólusettra einstaklinga sem og með 

notkun hraðprófa hefur verið hægt að halda viðburði fyrir allt að 500 manns en þó með 

sínum takmörkunum, eins metra regla og engri veitingasölu. Við höfum lifað með veirunni 

í rúmlega tvö ár og aðlögunarhæfni mannfólksins sýnt sig, það er aldrei að vita hvað 

framtíðin ber í skauti sér en sá lærdómur sem við höfum fengið mun þó vonandi gagnast 

okkur. 

